
EDUCACIÓN SECUNDARIA OBRIGATORIA 

 
I.- INTRODUCIÓN: PRINCIPIOS XERAIS (DOG-13-07-2007) E CONTEXTUALIZACIÓN 

1-Os obxectivos da educación secundaria obrigatoria defínense para toda a etapa e cursos. 

-Para cada unha das materias que constitúen o currículo fíxanse os obxectivos, as achegas á consecución das 

competencias básicas, os contidos e os criterios de avaliación. 

2-Plan de integración das tecnoloxías da información e a comunicación. 

A aplicación das tecnoloxías da información e a comunicación ao traballo da aula convértese nunha peza clave na 

educación e formación das novas xeracións. A súa importancia social e o lugar preferente que ocupan xa na vida dos 

nenos e das nenas, fai que deban estar presentes nos centros educativos, de modo que aqueles adquiran os 

coñecementos e habilidades necesarias para abordar con garantía de éxito a súa utilización nos contornos de 

aprendizaxe, familiares e de lecer. Xa se especifican no desenvolvemento dos cursos especialmente en 1º e 2º con 

Abalar. 

3- Proxecto lector: xa se especifica en cada curso. 

Aínda que se di reiteradamente que a lectura perde importancia na sociedade actual, os datos da realidade non 

indican que isto sexa así. O medre no número de libros editados, o incremento do número de xornais e revistas, a 

aparición de textos de lectura nos novos soportes informáticos e unha presenza cada vez máis ampla de textos 

escritos na vida cotiá indican que a lectura segue a ter unha importancia fundamental. 

Por todo iso, cremos que a lectura, a lectura en galego (coas súas especificidades), tanto na súa dimensión 

informativo-formativa como na súa dimensión lúdica e de desenvolvemento do gusto literario, debe ocupar un lugar 

privilexiado nas clases de lingua e literatura. Os resultados de cada ano xa figuran na memoria final dos cursos: 

miles de libros lidos polo alumnado. 

 

II. CONTRIBUCIÓN DA MATERIA AO LOGRO DAS COMPETENCIAS BÁSICAS. Atendemos ás 

competencias seguintes: 

- Competencia en comunicación lingüística. 

- Tratamento da información e competencia dixital. 

- Competencia social e cidadá. 

- Competencia cultural e artística. 

- Competencia para aprender a aprender. 

- Autonomía e iniciativa persoal. 

Mais  atenderemos sobre todo á competencia en comunicación lingüística que se refire á utilización da linguaxe 

como instrumento de comunicación oral e escrita, de representación, interpretación e comprensión da realidade, de 

construción e comunicación do coñecemento e de organización e autorregulación do pensamento, das emocións e da 

conduta. 

- Os coñecementos, destrezas e actitudes propios desta competencia permiten expresar pensamentos, emocións, 

vivencias e opinións, así como dialo33gar, formarse un xuízo crítico e ético, xerar ideas, estruturar o coñecemento, 

dar coherencia e cohesión ao discurso e ás propias accións e tarefas, adoptar decisións e gozar escoitando, lendo ou 

expresándose de forma oral e escrita, todo o cal contribúe, ademais, ao desenvolvemento da autoestima e da 

autoconfianza. 

- Comunicarse e conversar son accións que supoñen habilidades para establecer vínculos e relacións construtivas cos 

demais e co contorno, así como achegarse a novas culturas, que adquiren consideración e respecto na medida en que 

se coñecen. Por iso, a competencia de comunicación lingüística está presente na capacidade efectiva de convivir e de 

resolver conflitos. 

- A lingua, como ferramenta de comprensión e representación da realidade, debe ser instrumento para a igualdade; 

para a construción de relacións, en termos de igualdade, entre mulleres e homes; para a eliminación de estereotipos e 

expresións machistas ou xenófobas. A comunicación será o eixe da resolución pacífica de conflitos na comunidade 

escolar. 

- Escoitar, expoñer e dialogar implica ser consciente dos principais tipos de interacción verbal, ser progresivamente 

competente na expresión e comprensión das mensaxes orais que se intercambian en situacións comunicativas 

diversas e adaptar a comunicación ao contexto. Supón tamén a utilización activa e efectiva de códigos e habilidades 

lingüísticas e non lingüísticas e das regras propias do intercambio comunicativo en diferentes situacións, para 

producir textos orais adecuados a cada situación de comunicación. 

- Ler e escribir son accións que supoñen e reforzan as habilidades que permiten buscar, recompilar e procesar 

información, e ser competente á hora de comprender, compoñer e utilizar distintos tipos de textos con intencións 

comunicativas ou creativas diversas. A lectura facilita a interpretación e comprensión do código que permite facer 

uso da lingua escrita e é, ademais, fonte de pracer, de descubrimento doutros contornos, idiomas e culturas, de 

fantasía e de saber, todo o cal contribúe pola súa vez a conservar e mellorar a competencia comunicativa. 

- A habilidade para seleccionar e aplicar determinados propósitos ou obxectivos ás accións propias da comunicación 

lingüística (o diálogo, a lectura, a escrita, etc.) está vinculada a algúns trazos fundamentais desta competencia, como 



as habilidades para representarse mentalmente, interpretar e comprender a realidade, e organizar e auto-regular o 

coñecemento e a acción dotándoos de coherencia. 

- Comprender e saber comunicar son saberes prácticos que se deben apoiar no coñecemento reflexivo sobre o 

funcionamento da lingua e as súas normas de uso, e implican a capacidade de tomar a lingua como obxecto de 

observación e de análise. Expresar e interpretar diferentes tipos de discurso acordes á situación comunicativa en 

diferentes contextos sociais e culturais implica o coñecemento e a aplicación efectiva das regras de funcionamento 

do sistema da lingua e das estratexias necesarias para inter-actuar lingüisticamente dun xeito adecuado. 

- Ter conciencia das convencións sociais, dos valores e aspectos culturais e da versatilidade da lingua en función do 

contexto e da intención comunicativa. Implica a capacidade empática de poñerse no lugar doutras persoas; de ler, de 

escoitar, de analizar e de ter en conta opinións distintas á propia con sensibilidade e espírito crítico; de expresar 

adecuadamente -en fondo e forma- as propias ideas e emocións, e de aceptar e realizar críticas con espírito 

construtivo. 

Mais non descoidaremos outras competencias básicas. Así sucede, coa competencia social e cidadá. A través do 

traballo con diferentes tipos de textos e situacións de comunicación, debemos facilitar a aproximación crítica á 

realidade, así como o coñecemento e exercicio dos valores democráticos e dos dereitos civís. 

En canto á competencia no tratamento da información e dixital, a súa relación con lingua galega e literatura ten 

dúas dimensións complementarias: dunha banda, cómpre aprender a utilizar unha serie de ferramentas que hoxe en 

día se presentan en soportes variados e que lles permitirán ás alumnas e aos alumnos mellorar as súas habilidades e 

obter información verbo da área que nos ocupa: desde as máis estritamente lingüísticas, como dicionarios, 

correctores ortográficos..., ata as relacionadas coa materia dun xeito menos exclusivo (enciclopedias, xornais 

dixitais...), pasando por outras de corte literario (bibliotecas virtuais, catálogos de publicacións...). Doutra banda, a 

lingua mesma é unha ferramenta: aquela con que os cidadáns e cidadás nos enfrontamos á crecente cantidade de 

información de que se dispón. Con ela podemos e debemos seleccionar, analizar criticamente, organizar, relacionar 

e sintetizar esa información co fin de transformármola en coñecemento. Usaremos a Aula Virtual e promoveremos o 

uso do galego nas redes socias do alumnado. 

Disponse de competencia cultural e artística se se crean, comprenden, aprecian e valoran con criterio 

manifestacións estéticas. Nesta área, isto concrétase sobre todo no ámbito literario, mais tamén no coñecemento e 

valoración da riqueza cultural que supón a diversidade lingüística e a expresividade popular da fala. 

En canto á competencia para aprender a aprender, desenvólvese ao contribuír a linguaxe á estruturación do 

pensamento e ao control da aprendizaxe; en concreto, ao perfeccionar a lectura comprensiva, a composición de 

resumos e de esquemas que organicen as ideas, a interpretación das informacións lingüísticas dos dicionarios, a 

exposición e as conclusións sobre tarefas académicas, etc. Tamén contribuirá decisivamente o valorar a lectura e a 

escrita como fontes de enriquecemento propio. 

A autonomía e iniciativa persoal promóvense co contacto activo e continuo con distintos espazos de comunicación: 

a intervención en situacións reais ou simuladas; os obradoiros de escrita; a lectura de obras literarias que estimulen a 

imaxinación e fomenten a creatividade; o uso progresivamente autónomo dos medios de comunicación social, das 

tecnoloxías da información e da comunicación e da biblioteca para aprender a manter unha actitude crítica ante as 

mensaxes recibidas; a localización e selección de información; a orientación lectora; o fomento da autoestima 

lingüística, etc. Pero, ademais, o propio traballo da linguaxe é clave na análise de problemas, na elaboración de 

plans e nas toma de decisións. 

 


